
ᐃᓘᓐᓈᒍᑦ ᑐᑭᒧᐊᑦᑎᓯᔨᐅᑉ ᐊᓪᓚᕕᖓᑕ ᐊᖑᒻᒪᑎᑎᑦᓯᒍᑎᖓ 

ᓄᓇᓕᓕᒫᓄᑦ ᑲᑎᒪᔨᓂᒃ ᕕᕈᐊᕆ 16—19, 2026, ᑰᑦᔪᐊᒥ 

 

• ᐅᓪᓛᓯᐊᒃᑯᑦ. ᐊᑯᓂᐅᖕᖏᑐᐊᐱᒃ ᐅᖄᓗᖓ ᙯᑦᓯᒍᒪᕗᖓ ᑕᑯᒍᑎᒥᒃ ᐃᓚᖏᓐᓂᒃ ᐊᑐᕐᓂᐹᓂᒃ ᐃᓘᓐᓈᒍᑦ ᑐᑭᒧᐊᑎᓯᔨᐅᑉ 

ᐊᓪᓚᕕᖓᑕ (DGOO) ᐱᓇᓱᐊᕐᐸᑕᖏᓐᓂᒃ ᐱᓇᓱᖃᑎᖃᕐᓱᓂ ᐱᓇᓱᕝᕕᖁᑎᑦᑎᓂᒃ ᑲᔪᓯᑎᑦᓯᖃᑎᒋᑦᓱᒋᑦ ᑎᓕᔭᐅᒪᒍᑎᓂᒃ 

ᐊᒻᒪᓗ ᑐᕌᕐᑕᖏᓐᓂᒃ ᐊᒻᒪᓗ ᑲᔪᓯᑎᑦᓯᒥᑦᓱᓂ ᐳᕐᑐᓂᕐᓭᑦ ᑲᑎᒪᔩᑦ (EC) ᐊᒻᒪᓗ ᓄᓇᓕᓕᒫᓄᑦ ᑲᑎᒪᔩᑦ (RC) 

ᐱᔭᐅᖁᔭᖏᓐᓂᒃ ᑲᑎᕕᒃ ᓄᓇᓕᓕᒫᑦ ᑲᕙᒪᖓᓄᑦ (KRG). ᑐᑭᒧᐊᑦᑎᓯᔨᖁᑎᕗᑦ ᓱᓕᒋᐊᓪᓚᒃ ᐅᖃᐅᓯᑦᓴᖃᓚᖓᔪᑦ 

ᑕᑯᑎᑦᓯᓕᕈᑎᒃ ᐊᑐᓂ ᐱᓇᓱᕝᕕᖓᓂ ᐱᓇᓱᑦᑕᐅᓯᒪᔪᓂᒃ. 

• DGO ᐊᓪᓚᕕᖓ ᑐᑭᒧᐊᑦᑎᓯᔨᓂᒃ ᐱᓇᓱᖃᑎᖃᖏᓐᓇᓕᒫᕐᑐᖅ, ᐃᑦᓯᕙᐅᑕᐅᑦᓱᓂᓗ ᑐᑭᒧᐊᑦᑎᓯᔩᑦ ᑲᑎᒪᓂᖏᓐᓂ 

ᓱᕐᖁᐃᑎᑦᓯᓱᓂ ᐱᓇᓱᕝᕕᓕᒫᑦ ᑐᓴᐅᒪᑎᑕᐅᓂᖓᓂᒃ ᓱᔪᖃᓕᕐᒪᖔᑦ, ᐊᒻᒪᓗ ᑐᑭᒧᐊᓐᓂᑎᓐᓂᒃ ᐱᒐᓱᐊᕐᓂᑎᒍᑦ ᑐᕌᕐᑕᑎᓐᓂᒃ 

ᐊᒻᒪᓗ ᑎᓕᔭᐅᒪᒍᑎᑦᑎᓂᒃ. 

• ᑕᒡᒐᓂ ᐱᕕᖃᑦᓴᓂᕋᓂ ᐅᖃᕈᒪᕗᖓ ᐅᐱᒍᓱᓐᓂᕋᓂᒃ ᔫᐱ ᑕᕐᕿᐊᐱᒻᒥᒃ, ᑐᑭᒧᐊᑦᑎᓯᔨᒥᒃ ᓄᑕᐅᓯᓕᑎᕐᑕᑐᓂᒃ ᐱᑦᓴᓂᒃ, 

ᓄᓇᓂᒃ, ᐊᕙᑎᒥᒃ ᒥᕐᖑᐃᓯᕐᕕᓂᓪᓗ ᐱᓇᓱᕝᕕᒥ, ᐊᒻᒪᓗ ᒫᑭ ᐃᒪᕐᓚᒥᒃ, ᐃᑦᓯᕙᐅᑕᒥᒃ KRG-ᒧᑦ, ᐱᑎᑕᐅᓚᐅᔪᒻᒪᑎᒃ 

ᐊᑕᓂᖅ ᓵᕐᔅ III ᐅᔭᒥᓐᓂᒍᑎᖓᓂᒃ ᐱᑦᓯᐊᓚᕆᑦᓱᑎᒃ ᓯᕗᓕᕐᑐᓂᒃ ᐊᒻᒪᓗ ᑕᑯᑦᓴᓚᕆᒻᒥᒃ ᓄᓇᕐᖃᑎᒥᓂᒃ ᐱᒍᑦᔨᔪᓂᒃ. 

ᓯᕗᓕᕐᑎᖓᑦ ᐳᕕᕐᓂᑐᒥ ᐋᕐᕿᓱᐃᓚᐅᔪᒻᒥᔪᖅ ᓄᓇᓕᒻᒥ ᓇᓪᓕᐅᓂᕐᓲᑎᒥᒃ ᓄᓇᓕᒻᒥᐅᑦ ᓯᕗᓕᕐᑎᖏᑦ ᐃᓚᐅᑎᓪᓗᒋᑦ ᑌᑲᓂ 

ᐃᑦᓯᕙᐅᑕᕗᑦ ᐁᑦᑑᓯᐊᕐᑎᓗᒍ ᑖᑦᓱᒥᖓ ᐃᓕᑕᕆᔭᐅᒍᑎᒥᒃ ᑯᐯᒻᒥ ᑲᕙᓇᐅᑉ ᑑᒃᑲᖓᓂᒃ. ᓇᑯᕐᒦᕈᒪᒻᒥᔭᕋ ᑖᓐᓇ ᓯᕗᓕᕐᑎ 

ᐃᓕᑕᕐᓯᓚᐅᔪᒻᒪᑦ ᑐᑭᒧᐊᑦᑎᓯᔨᑦᑎᓂᒃ ᐃᓄᓕᒫᓂᒃ ᓴᑑᒪᑎᑦᓯᓂᕐᒥᒃ, ᑯᕃᒃ ᓕᓐᑲᑦ, ᐊᒻᒪᓗ ᑐᑭᒧᐊᑦᑎᓯᔨᑦᑕ ᐃᑲᔪᕐᑎᖓᓂᒃ 

ᑲᕙᒫᐱᓐᓂ ᐃᓄᓕᒫᓂᒃ ᐱᒍᑦᔨᒍᑎᓕᐅᕐᓂᒧᑦ, ᐋᓓᓐ ᑑᕆᓐᓃ, ᐃᓕᑕᕐᓯᓱᓂ ᑕᒪᖏᓐᓂᒃ ᐱᓇᓱᕝᕕᖏᓐᓂᒃ ᐊᒻᒪᓗ 

ᐱᓇᓱᑦᑎᕗᓐᓂᒃ KRG-ᑯᓂ ᐊᑦᑐᐊᖃᑕᐅᔪᓂᓪᓗ ᓇᓂᑐᐃᓐᓇᖅ ᓄᓇᕕᒻᒥ ᐃᑲᔪᕐᓯᓚᐅᔪᔪᓂᒃ ᐳᕕᕐᓂᑐᒥᒃ ᐃᒪᕐᒥᒃ 

ᐅᐃᒪᓇᕐᑐᓯᐅᕈᑎᖃᕐᑎᓗᒋᑦ ᐅᐃᕐᖓᓴᐅᓚᐅᔪᔪᖅ. 

• ᐊᓕᐊᓱᒃᑯᖓ ᑐᖕᖓᓱᑦᑎᓯᒋᐊᒥᒃ ᔦᒻᔅ ᑯᕃᒃᒥᒃ ᐱᓇᓱᒐᖓᓄᑦ ᐃᖏᕐᕋᒍᑎᓕᕆᓂᕐᒥᒃ ᑐᑭᒧᐊᑦᑎᓯᐅᑦᓱᓂ. ᔦᒻᔅ ᑕᑯᓚᖓᔭᓯ 

ᐃᖏᕐᕋᒍᑎᓕᕆᓂᕐᒥ ᐱᓇᓱᑦᑕᐅᓯᒪᔪᓂᒃ ᑕᑯᑎᑦᓯᓕᕐᐸᑦ, ᐊᒻᒪᓗ ᐱᓇᓱᑦᑎᖏᑦ ᐊᓕᐊᓱᑦᑐᒪᕆᐅᕗᑦ ᐊᑕᖏᓐᓇᓚᖓᔪᒥᒃ 

ᐃᖏᕐᕋᒍᑎᓕᕆᔩᑦ ᑐᑭᒧᐊᑦᑎᓯᑦᑖᒪᑕ ᐃᓘᓐᓇᑕᓗ ᑕᒐ KRG-ᑯᓂ ᑌᒣᒻᒥᓱᑕ. ᑕᒡᒐᓂ ᐱᓇᓱᐊᕈᓯᕐᒥ RC-ᓄᑦ 

ᓄᐃᑦᓯᓚᖓᒻᒥᔪᒍᑦ ᑐᑭᑖᕈᑎᒥᒃ ᐱᑦᔪᑎᓕᒻᒥᒃ ᓯᕗᓂᓕᐅᕐᓯᒪᔪᓂᒃ ᐃᓄᐃᑦ ᖃᖓᑦᑕᔫᕈᑎᖏᓐᓂᒃ ᐃᓱᒪᓕᐅᕐᑎᐅᑉ 

ᐱᓇᓱᑦᑎᑖᖑᓂᖓᓂᒃ ᐃᑲᔪᕐᑎᓴᐅᑎᓪᓗᒍ ᐱᓇᓱᕝᕕᒧᑦ ᐊᒻᒪᓗ DGO-ᒧᑦ ᓯᕗᒧᐊᕐᑎᓯᒋᐊᓪᓚᓗᓂ ᑎᒥᐅᑉ ᐃᓗᐊᓂ 

ᐱᐅᓯᒋᐊᕈᑎᑦᓴᓂᒃ ᐊᒻᒪᓗ ᓯᓚᑎᑦᑎᓂ ᐱᓇᓱᖃᑎᑦᑎᓂᒃ. 

• ᐃᓚᔨᓕᕐᒥᔪᒍᑦ ᓄᑖᓂᒃ ᐃᓂᓂᒃ ᐱᓇᓱᑦᑎᓕᕆᓂᕐᒥᒃ (HR) ᐱᓇᓱᕝᕕᑎᓐᓂ, KRG-ᑯᑦ ᐱᕈᕐᓯᒪᒻᒪᑕ ᐊᕐᕌᒍᐃᑦ 

ᐊᓂᒍᕐᐸᓕᐊᓂᖓᓂ ᐱᕙᓪᓕᕈᑕᐅᓚᖓᑎᓪᓗᒋᑦ ᑐᑭᒧᐊᑦᑎᓯᔨᑦᑕ ᐃᑲᔪᕐᑎᖃᕐᓂᖓᓄᑦ ᐱᓇᓱᕝᕕᒥᓂᒃ ᑲᒪᓂᕐᒥᒍᑦ. ᐱᒻᒪᕆᐅᕗᖅ 

HR-ᓂᒃ ᐱᓇᓱᑦᑎᕗᑦ ᐃᑲᔪᕈᑦᑎᒋᑦ ᐃᑲᔪᑦᓯᐊᓂᕐᓴᐅᖃᑦᑕᓂᐊᕐᒪᑕ ᐱᓇᓱᑦᑎᑎᓐᓂᒃ ᑎᒥᐅᑉ ᐃᓗᓕᒫᖓᓂ. ᓇᑯᕐᒦᐳᒍᑦ 

ᐃᑦᓯᕙᐅᑕᒥᒃ ᐊᒻᒪᓗ ᐃᑦᓯᕙᐅᑕᐅᑉ ᑐᖓᓕᐊᓂᒃ ᐅᒃᑯᐃᓯᓚᐅᔪᓂᖓᓄᑦ ᐱᓇᓱᑦᑎᓕᕆᐅᑎᓂᒃ ᐸᕐᓇᕈᑎᓄᑦ ᑲᑎᒪᓂᕐᒥᒃ 

ᔭᓄᐊᕆᐅᑉ ᐃᓱᒋᐊᖓᓂ ᑕᒫᓂ ᑰᑦᔪᐊᒥ. ᐃᑦᓯᕙᐅᑕᑦᑕ ᑐᖓᓕᖓ ᐱᐅᓯᑐᖃᕐᒥᒃ ᐊᑐᓚᐅᔪᔪᖅ ᐃᑭᑦᓯᓱᓂ ᖁᓪᓕᒥᒃ, ᐊᒻᒪᓗ 

ᑕᒪᖏᒃ ᐃᑦᓯᕙᐅᑕᕗᑦ ᐃᑦᓯᓚᐅᑕᑦᑕᓗ ᑐᖓᓕᐊ ᐁᓯᒪᔪᓚᐅᔪᑦᓱᑎᒃ ᐃᑲᔪᕐᓯᒋᐊᕐᑐᓱᑎᒃ HR-ᓂᒃ ᐱᓇᓱᑦᑎᕗᓐᓂᒃ ᐊᒻᒪᓗ 

ᐅᖄᒋᐊᕐᑐᒥᑦᓱᑎᒃ ᐱᓇᓱᑦᑎᑎᓐᓄᑦ ᓱᓇᓂᒃ EC-ᑯᑦ ᐱᓇᓱᑦᑕᐅᖁᔨᒻᒪᖔᑕ.  

• DGO ᐊᓪᓚᕕᖓ ᐃᓚᐅᓚᐅᔪᔪᑦ ᐊᒥᓱᐃᓄᑦ ᓯᕗᓂᓕᐅᕈᑎᓄᑦ ᐱᓇᓱᖃᑎᒌᑦ ᑲᑎᒪᓂᖏᓐᓄᑦ ᐊᒻᒪᓗ ᓇᓪᓕᐅᓂᒐᓚᓐᓄᑦ 

ᐅᑯᐊ ᐆᑦᑑᑎᒋᓗᒋᑦ: 

• ᐊᐅᓚᑦᓯᔩᑦ ᓵᖓ ᐃᓚᖃᕐᑎᓗᒋᑦ ᓯᑦᔭᓂᒃ ᐅᖑᒪᑦᓯᔨᓂᒃ ᐊᒻᒪᓗ ᒪᑭᕝᕕᑯᓐᓂᒃ ᑰᑦᔪᐊᒥ, ᔭᓄᐊᕆ 13, 2026. 

• ᐳᕐᑐᓂᕐᓭᑦ ᑲᑎᒪᔩᑦ ᓯᕗᓂᓕᐅᕈᑎᓄᑦ ᑲᑎᒪᓂᖓ ᒪᓐᑐᔨᐊᓪᒥ, ᔭᓄᐊᕆ 28—31, 2026 

• ᐃᓚᒌᓴᖅ/ ᐊᕙᑕᖅ KRG ᑲᑎᒪᓂᖓ ᒪᓐᑐᔨᐊᓪᒥ, ᕕᕈᐊᕆ 3, 2026 

• ᐅᒃᑯᐃᓯᓂᖅ ᑳᓇᑕᒥᐅᑦ ᑐᑦᑕᕕᖓᑕ ᐊᓪᓚᕕᖓᓂᒃ ᑲᓛᓖᑦ ᓄᓇᖓᓂ, ᐊᒻᒪᓗ ᐃᑲᔪᕐᓯᒋᐊᕐᑐᓱᓂ ᑲᓛᓖᑦ ᓄᓇᖓᑕ 

ᐃᒻᒥᒎᕐᓂᖓᓂᒃ ᙯᖁᔭᐅᒍᑎᒋᑦᓱᒍ ᒪᑭᕝᕕᑯᓐᓄᑦ, ᕕᕈᐊᕆ 06, ᑲᓛᓖᑦ ᓄᓇᖓᓂ 

• ᐅᖓᓗᒃ-ᒪᑭᕝᕕᒃ-KRG ᐊᑕᐅᑦᓯᑯᑦ ᐳᕐᑐᓂᕐᓴᖏᑦᑕ ᑲᑎᒪᓂᖓ ᑰᑦᔪᐊᒥ, ᕕᕈᐊᕆ 10, 2026 

• ᐱᒋᐊᕐᑎᓯᒍᑎ ᑲᑎᒪᓂᖅ ᓄᓇᕕᒻᒥ ᓄᓇᓕᓕᒫᑦ ᐅᐃᒪᓇᕐᑐᓄᑦ ᐸᕐᓇᕈᑎᓄᑦ ᐃᓱᒪᓕᐅᕐᑏᑦ ᑲᑎᒪᔨᐊᐱᖏᓐᓄᑦ 

ᑰᑦᔪᐊᒥ, ᕕᕈᐊᕆ 11, 2026 

• ᐃᓄᓕᒫᓂᒃ ᓴᑑᒪᑎᑦᓯᓂᕐᒧᑦ ᑲᑎᒪᑦᓯᓂᖅ ᒪᑭᕝᕕᑯᓐᓂᒃ ᑰᑦᔪᐊᒥ, ᕕᕈᐊᕆ 12, 2026 

 

• DGO ᐊᓪᓚᕕᖓ ᐱᓇᓱᖃᑕᐅᓪᓚᕆᖃᑦᑕᑐᖅ ᐃᓄᓕᒫᑦ ᓴᑑᒪᓂᖓᓂᒃ ᐱᓇᓱᕝᕕᒧᑦ ᐃᑲᔪᕐᓯᑎᓗᒋᑦ ᓇᔪᒻᒥᕕᒃ ᓄᓇᒥᒃ 

ᑎᒍᒥᐊᕐᑎᒥᒃ, ᓄᓇᓕᖓᓂᒃ ᑰᑦᔪᐊᒥ, ᐊᒻᒪᓗ ᐃᖏᕐᕋᒍᑎᓕᕆᔨᓂᒃ ᑳᓇᑕᒥ T-141 ᐃᑯᐊᓪᓚᑐᕐᓂᐊᕕᒃ/ᓄᓇᒃᑰᔫᖃᐅᑎ ᑰᑦᔪᐊᒥ 

ᐱᑦᔪᑎᒋᑦᓱᒍ. KRG-ᑯᑦ ᐃᑲᔪᕐᑎᒌᖃᑕᐅᑦᓱᑎᒃ ᑖᒃᑯᓂᖓᓕᒫᖅ ᐱᓇᓱᖃᑎᓖᑦ ᒫᓐᓇᐅᓂᖓᓂ ᐋᕐᕿᕈᑎᓯᐅᕐᓱᑎᒃ, 

ᓇᓗᓀᕐᓯᓯᒪᓕᕐᓱᑎᓪᓗ ᑮᓇᐅᔭᓂᒃ KRG-ᑯᑦ ᐃᓗᐊᓂ ᐃᑲᔪᕐᓯᐅᑎᑦᓴᓂᒃ ᒫᓐᓇᐅᓂᖓᓂ ᐋᕐᕿᕈᑎᒥᒃ. ᐅᓪᓗᒥ ᐃᓪᓗᔪᐊᖅ 

ᐊᑐᕐᑕᐅᔪᖅ ᐊᒥᓱᓂᒃ ᓴᓇᒪᓂᖓᑎᒍᑦ ᐱᐅᖕᖏᒍᑎᖃᓕᕐᑐᖅ, ᐊᒻᒪᓗ ᖃᖓᑐᐃᓐᓇᖅ ᐊᑦᑕᓇᕐᓯᑐᐃᓐᓇᕆᐊᖃᓕᕐᓱᓂ ᑭᓇᑐᐃᓐᓇᒧᑦ 

ᑖᑦᓱᒥᖓ ᐃᓪᓗᔪᐊᒥᒃ ᐊᑐᕐᑐᒧᑦ ᐱᐅᖕᖏᓗᐊᕐᓂᑯᖓᓄᑦ ᐊᓯᐊᒍᓪᓗ ᐃᓗᓯᕐᓱᓂᕐᒧᑦ ᐃᓱᒫᓗᓐᓇᑐᖃᕐᒥᓱᓂ ᐃᓕᖓᔪᓂᒃ 

ᐃᓪᓗᔪᐊᑉ ᓱᓇᓕᑦᑕᓄᑦ ᓴᓇᔭᐅᒪᓂᖓᓄᑦ. DGO ᐊᓪᓚᕕᖓ ᐅᖃᕐᓯᒪᔪᖅ ᑲᕙᒫᐱᓐᓂ ᐃᓄᓕᒫᓂᒃ ᐱᒍᑦᔨᒍᑎᓂᒃ ᓴᓇᔨᓂᒃ 

(MPW), ᐊᒻᒪᓗ ᐃᓄᓕᒫᑦ ᓴᑑᒪᐅᑎᖏᓐᓂᒃ ᐊᒻᒪᓗ ᐃᖏᕐᕋᒍᑎᓕᕆᓂᕐᒥᒃ ᐱᓇᓱᕝᕕᓂᒃ ᐃᓚᐅᖁᔨᑦᓱᓂ ᐱᓪᓗᑯᓕᕆᔪᓄᑦ 

ᑲᑎᒪᔨᐊᐱᓐᓄᑦ ᓄᓇᒥᒃ ᑎᒍᒥᐊᕐᑎᑯᑦ, ᐃᖏᕐᕋᒍᑎᓕᕆᔩᑦ ᑳᓇᑕᒥ ᐊᒻᒪᓗ ᑰᑦᔪᐊᑉ ᓄᓇᓕᖓ ᐃᓚᒋᓗᒋᑦ, ᑐᓴᕐᑎᓯᖁᑦᓱᒋᓪᓗ 

DGO ᐊᓪᓚᕕᖓᓂᒃ ᒫᓐᓇᐅᓂᖓᓂ ᐋᕐᕿᕈᑎᑦᓴᒥᒃ ᐱᕙᓪᓕᐊᒍᑕᐅᔪᑦ ᒥᑦᓵᓄᑦ KRG-ᑯᑦ ᑲᒪᓚᖓᒻᒥᔪᑦ ᐊᑦᑐᐊᖃᑕᐅᔪᓕᒫᓂᒃ 

ᐊᑐᖏᓐᓇᓚᖓᔪᒥᒃ ᐋᕐᕿᕈᑎᓕᐅᖃᑎᒋᓗᒋᑦ ᑌᓐᓇ ᒫᓐᓇᓯᐅᑎᒥᒃ ᐋᕐᕿᑎᑦᓯᒍᑎ ᐊᑐᓕᑐᐊᕐᐸᑦ. 

• DGO ᐊᓪᓚᕕᖓ ᐱᓇᓱᖃᑎᖃᑦᓯᐊᑐᖅ HR-ᓂᒃ ᕿᓂᕈᑎᖏᓐᓄᑦ ᐃᓘᓐᓈᒍᑦ ᑐᑭᒧᐊᑎᑦᓯᔨᐅᑉ ᐃᑲᔪᕐᑎᖓᑕ ᐁᑉᐸᓴᖓᓂᒃ 

ᑰᑦᔪᐊᒥ ᐱᓇᓱᒐᔭᕐᑐᒥᒃ ᐅᕙᑦᑎᓂᒃ ᐃᑲᔪᕐᓗᓂ ᑲᔪᓯᑎᑦᓯᓂᒃᑯᑦ ᓯᕗᓂᐅᒋᐊᓕᓐᓂᒃ EC ᐊᒻᒪᓗ RC ᐱᔭᐅᖁᔭᖏᓐᓂᒃ 

• EC-ᑯᑦ ᑎᓕᔨᓯᒪᔪᑦ DGO ᐊᓪᓚᕕᖓᓂᒃ ᕿᓂᖁᑦᓱᒍ ᓇᓪᓕᑳᕈᑎᑦᓴᓂᒃ ᑲᔪᓯᑎᑦᓯᒐᔭᕐᓗᓂ ᐅᓕᕐᓀᓯᒪᔪᓂᒃ-ᐱᕙᓪᓕᖁᑎᓕᒻᒥᒃ 

ᐃᓄᒻᒪᕆᖕᖑᓂᕐᒧᑦ ᐸᕐᓇᕈᑎᒥᒃ ᐊᑐᕐᑐᓴᒥᒃ KRG-ᑯᑦ ᐱᓇᓱᑦᑎᖏᓐᓄᑦ. DGO ᐊᓪᓚᕕᖓ ᐱᓇᓱᖃᑕᐅᔪᖅ ᑮᓇᐅᔭᓕᕆᔨᒧᑦ 

ᐊᒻᒪᓗ HR-ᑯᓄᑦ ᓄᐃᑦᓯᓚᖓᑦᓱᑎᒃ ᖃᐅᔨᒪᔭᑦᓴᓂᒃ EC-ᓄᑦ RC-ᓄᓪᓗ ᕿᒥᕐᕈᔭᐅᔪᑦᓴᓂᒃ ᐊᖏᕐᑕᐅᓗᑎᓪᓗ ᑮᓇᐅᔭᑎᒍᑦ 

ᐱᕕᖃᑐᐊᕐᐸᑕ KRG-ᑯᓄᑦ. ᐅᓕᕐᓀᓯᒪᔪᓂᒃ-ᐱᕙᓪᓕᖁᑎᓕᒃ ᐃᓄᒻᒪᕆᖕᖑᓂᕐᒧᑦ ᐸᕐᓇᕈᑎ ᐅᖄᔭᐅᓛᕐᒥᔪᖅ ᑯᐯᒃᑯᑦ ᑲᕙᒪᖓᓄᑦ 

ᓱᕐᖁᐃᕆᐊᕐᓗᓂ ᓈᒻᒪᑐᑦ ᑮᓇᐅᔦᑦ ᑐᕐᖁᑕᐅᓂᖓᓂᒃ ᓯᕗᓂᕐᒥ ᑮᓇᐅᔭᖃᕐᑎᓯᒍᑎᓄᑦ ᐊᖏᖃᑎᒌᒍᑕᐅᓛᕐᑐᓂ. ᓄᓇᕕᒻᒥ ᐳᓖᓰᑦ 

ᐱᒍᑦᔨᔨᖏᑦ (NPS) ᖃᒻᒥᖅ ᐊᖏᕐᑎᓯᕋᑖᓚᐅᔪᔪᑦ ᐅᓕᕐᓀᓯᒪᔪᓂᒃ-ᐱᕙᓪᓕᖁᑎᓕᒻᒥᒃ ᐃᓄᒻᒪᕆᖕᖑᓂᕐᒧᑦ ᐸᕐᓇᕈᑎᒥᒃ 

ᐱᓇᓱᑦᑎᒥᓐᓅᓕᖓᔪᒥᒃ. DGO ᐊᓪᓚᕕᖓ ᑲᔪᓯᓚᐅᔪᒻᒥᔪᖅ ᐊᐅᓚᑦᓯᕕᐅᒻᒥᔪᓂᒃ ᐊᓯᓂ ᓄᓇᕗᑦᒥ ᐊᒻᒪᓗ ᓄᓇᑦᓯᐊᕗᑦᒥ 

ᕿᒥᕐᕈᓂᕐᒥᒃ ᑖᒃᑯᐊ ᑲᕙᒫᒃ ᑕᒪᕐᒥᒃ ᐅᓕᕐᓀᓯᒪᔪᓂᒃ-ᐱᕙᓪᓕᖁᑎᓕᒻᒥᒃ ᐃᓄᒻᒪᕆᖕᖑᓂᕐᒧᑦ ᐸᕐᓇᕈᑎᒥᒃ ᐱᑕᖃᕐᒪᑎᒃ. ᑖᓐᓇ 

ᐸᕐᓇᕈᑎ ᐊᑐᕐᑐᒪᕆᐅᕗᖅ ᐱᓇᓱᑦᑎᓯᐅᕐᓂᒧᑦ ᐊᒻᒪᓗ ᐊᓐᓀᑌᓕᓂᕐᒧᑦ ᐱᓇᓱᑦᑎᓂᒃ KRG-ᑯᓂ, ᓄᐃᑕᑦᓯᒥᑦᓱᓂ ᑮᓇᐅᔭᑎᒍᑦ 

ᖃᓄᐃᖕᖏᓂᑦᓴᒥᒃ ᐃᓄᒻᒪᕆᖕᖑᑐᖃᕈᓂ ᑲᔪᓯᑦᓯᐊᓯᒪᔪᓄᑦ ᐱᓇᓱᑦᑎᑎᓐᓄᑦ, ᐃᓚᖏᓪᓗ 40 ᐊᕐᕌᒍᐃᑦ ᐅᖓᑖᓄᑦ ᐃᓄᓕᒫᓂᒃ 

ᐱᒍᑦᔨᔨᓯᒪᓕᕐᓱᑎᒃ ᐊᒻᒪᓗ ᐊᒥᓲᓂᕐᓴᖏᑦ ᐃᓚᐅᔫᑦᓱᑎᒃ. 

• DGO ᐊᓪᓚᕕᖓ ᐊᒻᒪᓗ EC-ᕗᑦ ᑫᓪᓗᐊᕈᑎᖃᖃᑦᑕᑐᑦ ᐊᔪᐃᓐᓇᓱᑎᓪᓗ ᐱᓇᓱᑦᑎᓚᕆᑎᑐᑦ ᐊᒻᒪᓗ ᓲᓱᒋᐅᑎᔪᑎᑐᑦ 

ᐱᓇᓱᕝᕕᖃᕐᓂᒥᒃ KRG-ᑯᓂ. DGO ᐊᓪᓚᕕᖓ ᐱᓇᓱᖃᑕᐅᔪᖅ HR-ᓂᒃ ᐱᓇᓱᕝᕕᒧᑦ, ᐊᒻᒪᓗ ᖃᒻᒥᖅ ᓄᐃᑦᓯᓯᒪᑦᓱᓂ 

ᐊᑐᓪᓗᑐᕆᐊᓕᒻᒥᒃ ᐸᕝᕕᓴᕐᑎᓯᑦᑌᓕᒍᑎᓂᒃ ᐊᒻᒪᓗ ᑐᓴᕐᑎᓯᖃᑦᑕᓂᕐᒥᒃ ᐃᓕᓐᓂᐊᕈᑎᒥᒃ ᐳᕐᑐᓂᕐᓴᓄᑦ ᐊᐅᓚᑦᓯᔨᑦᑎᓄᑦ, 

ᐱᓇᓱᑦᑎᓕᒫᑦ ᐱᓇᓱᒍᓐᓇᓂᐊᕐᒪᑕ ᐊᑦᑕᓇᖕᖏᑐᒥᒃ ᐊᒻᒪᓗ ᓲᓱᑦᓴᑐᒥᒃ ᐊᕙᑎᖃᕐᓗᑎᒃ. ᐱᑎᑦᓯᓚᖓᒻᒥᔪᒍᑦ ᐊᓯᖏᓐᓂᒃ 

ᐃᓕᓐᓂᐊᕈᑎᓂᒃ ᐊᒻᒪᓗ ᐃᓱᐊᖁᑎᑦᓴᓂᒃ 2026-ᒥ ᑲᔪᓯᑎᖃᑦᑕᓗᒋᑦ. ᐃᓘᓐᓈᒍᑦ ᑐᑭᒧᐊᑦᑎᓯᔨᐅᓂᕋᓂ, ᓄᐃᑦᓯᖃᑦᑕᓯᒪᕗᖓ 

ᐊᒻᒪᓗ ᓄᐃᑦᓯᖃᑦᑕᓚᖓᕗᖓ ᑕᑯᑎᑦᓯᒍᑎᒥᒃ ᐊᐅᓚᑦᓯᔨᐅᓂᕐᒥᒃ ᐱᓇᓱᑦᑎᓕᒫᓄ KRG-ᑯᓂ, ᐆᒥᖓ “ᓱᓀᑦ ᑲᒪᔨᒻᒪᕆᓕᒫᑦ 

ᖃᐅᔨᒪᒋᐊᖃᕐᓱᒋᑦ ᑭᓯᐊᓂ ᖃᐅᔨᒪᖕᖏᑕᖏᑦ.” ᑕᑯᑎᑦᓯᒍᑎᖓ ᑲᒪᔪᖅ ᖃᓄᖅ ᐊᐅᓚᑦᓯᔪᑦᓴᕐᓂᒃᒥᒃ ᐱᔭᕐᓂᖏᑦᑐᓂᒃ ᐊᒻᒪᓗ 

ᓇᓗᓇᕐᑐᓂᒃ ᖃᓄᐃᓕᖓᐅᑎᒐᓚᓐᓂᒃ ᐱᓇᓱᑦᑎᓚᕆᑎᑐᑦ ᐊᒻᒪᓗ ᓲᓱᒋᔭᓕᑎᑐᑦ ᐱᐅᓯᖃᕐᓗᓂ. ᐅᓪᓗᒥᒧᑦ HR-ᑯᑦ, 

ᐃᖏᕐᕋᒍᑎᓕᕆᔨᒃᑯᑦ, MPW-ᑯᑦ ᐊᒻᒪᓗ ᐊᓪᓚᕕᓕᕆᔨᒃᑯᑦ ᐊᐅᓚᑦᓯᔨᖏᑦ ᐱᓯᒪᔪᑦ ᑖᒃᑯᓂᖓ ᑕᑯᑎᑦᓯᒍᑎᓂᒃ. ᐱᓇᓱᕝᕖᑦ 

ᓱᓕ ᑲᑎᔭᐅᕋᑕᖕᖏᑐᑦ ᑕᑯᑎᑕᐅᒍᑎᒥᕐ ᐱᑎᑕᐅᓚᖓᔪᑦ 2026-ᒥ. ᑕᒪᓐᓇ ᐃᓚᐅᑐᐃᓐᓇᑐᖅ ᑲᔪᓯᔪᒥᒃ ᐊᔪᐃᓐᓇᕈᑎᑎᓄᑦ 

ᑫᓪᓗᑐᕐᓱᑕ ᐃᓱᕐᕆᓇᑦᓯᐊᑐᒥᒃ ᐊᒻᒪᓗ ᓲᓱᑦᓴᑐᒥᒃ ᐱᓇᓱᕝᕕᒥᒃ KRG-ᑯᓂ.   

• DGO ᐊᓪᓚᕕᖓ ᐱᓇᓱᖃᑎᙯᓐᓇᒥᔪᖅ ᑮᓇᐅᔭᓕᕆᔨᒥᒃ ᐊᒻᒪᓗ ᐃᓘᓐᓇᖏᓐᓂᒃ 13-ᓂᒃ KRG-ᑯᑦ ᐱᓇᓱᕝᕕᖏᓐᓂᒃ 

ᕿᒥᕐᕈᖃᑎᒋᑦᓱᒋᑦ ᐊᑐᕐᑐᓂᒃ ᑎᓕᔭᐅᒪᒍᑎᓂᒃ ᐊᒻᒪᓗ ᑮᓇᐅᔦᑦ ᑐᕌᒐᖏᓐᓂᒃ, ᐊᒻᒪᓗ ᑐᕌᒐᓕᐅᕐᓂᒧᑦ ᑲᑎᒪᓂᕐᓂᒃ 

ᐱᔭᕇᕐᖃᒥᐅᑦᓱᑕ ᑕᒡᒐᓂ ᑕᕐᕿᒥ ᐃᓚᖃᕐᓱᑕ EC-ᕗᓐᓂᒃ ᐊᒻᒪᓗ ᐳᕐᑐᓂᕐᓴᓂᒃ ᐊᐅᓚᑦᓯᔨᐅᓂᕐᒥᒃ ᐱᓇᓱᑦᑎᑎᓐᓂᒃ. ᑎᓯᒻᐱᕆ 

11-ᒥ, ᐊᑦᔨᐅᖏᑦᑐᒥᒃ RC-ᑯᑦ ᑲᑎᒪᓂᖃᓚᐅᔪᔪᑦ ᕿᒥᕐᕈᒍᑕᐅᑎᓪᓗᒍ ᐊᖏᕈᑕᐅᑦᓱᓂᓗ ᑮᓇᐅᔦᑦ ᑐᕌᒐᖏᓐᓂᒃ. 

• DGO ᐊᓪᓚᕕᖓ ᐅᖄᖃᑎᖃᖏᓐᓇᑐᖅ ᑯᐯᒃᑯᑦ ᑲᕙᒪᖓᓂᒃ ᐊᖏᖃᑎᒌᒍᑎᓂᒃ ᐋᕐᕿᓱᐃᓂᐅᓛᕐᑐᑦ ᐱᑦᔪᑎᒋᑦᓱᒋᑦ. KRG 

ᑕᑯᓐᓇᕋᓱᒻᒥᔪᖅ ᐱᕕᖃᕐᓂᖓᓂᒃ ᐊᖏᓪᓕᑎᕆᓂᕐᒥᒃ ᑎᓕᔭᐅᒪᒍᑏᑦ ᐃᓚᖏᓐᓂᒃ ᐊᖏᖃᑎᒌᒍᑎᓕᐅᕐᓂᖏᓐᓂ. DGO 

ᐊᓪᓚᕕᖓ ᑕᓂᕿᓯᒪᔪᖅ ᐱᓇᓱᕝᕕᓄᑦ ᓄᐊᑦᓯᖁᑦᓱᒋᑦ ᓱᕐᖁᐃᓯᒪᔪᓂᒃ ᖃᐅᔨᒪᒍᑎᓂᒃ ᐃᓄᓐᓄᑦ ᓯᕗᓕᕐᑎᑎᓐᓄᑦ ᐊᒻᒪᓗ 

ᐊᖏᖃᑎᒌᒍᑎᓕᐅᕐᑎᑎᓐᓄᑦ ᐊᑐᕐᑕᐅᓛᕐᑐᓂᒃ ᓄᐃᑦᓯᒍᓐᓇᓂᐊᕋᑦᑕ ᖃᐅᔨᒪᔭᑦᓴᓂᒃ ᓱᕐᖁᐃᕈᑎᑦᓴᓂᒃ ᓯᕗᓂᕐᒥ ᐊᑯᓂᐅᔪᒧᑦ 

ᑮᓇᐅᔭᖃᕐᑎᓯᒍᑎᓄᑦ ᐊᖏᖃᑎᒌᒍᑏᑦ ᐱᑎᑕᐅᓂᖓᓂᒃ ᐅᓄᕐᓂᐹᖓᓄᑦ ᐊᖐᒡᒋᑐᓂᒃ ᑮᓇᐅᔭᓂᒃ ᑲᒪᒍᑎᓪᓗᐊᓂᒃ 

ᐊᒥᓱᒻᒪᕆᐊᓗᓐᓂᒃ ᐱᔪᒪᒍᑎᓂᒃ ᐊᒻᒪᓗ ᐱᒋᐊᓕᓐᓂᒃ ᓄᓇᖁᑎᐅᑉ ᐃᓗᐊᓂ. ᐆᑦᑑᑎᒋᑦᓱᒍ, DGO ᐊᓪᓚᕕᖓ ᑕᓂᕿᓯᒪᔪᖅ 

MPW-ᑯᑦ ᑲᔪᓯᑎᑦᓯᖁᑦᓱᒋᑦ ᓇᑉᐸᑎᕐᓯᒪᔪᑦ ᐱᒋᐊᖃᕐᓂᖓᓂᒃ ᕿᒥᕐᕈᒍᑎᒥᒃ ᐃᓕᖓᔪᒥᒃ ᐃᒥᕐᑕᓂᕐᒧᑦ ᐊᒻᒪᓗ ᑭᓈᓂᕐᓗᑯᓄᑦ 

ᐊᒻᒪᓗ ᓇᑉᐸᑎᕐᓯᒪᔪᐃᑦ ᐱᒋᐊᖃᓯᒍᓇᐅᓂᖓᓄᑦ ᐆᑦᑑᑎᒋᓗᒋᑦ ᐱᒋᐊᖃᕐᒪᑕ ᑭᐊᑦᓴᑐᓂᒃ ᓄᓇᒃᑰᔫᖃᐅᑎᓂᒃ ᓴᐴᓗᑕᑦᓴᓂᒃ 

ᐃᒥᕐᑕᐅᑎᓄᑦ ᐊᒻᒪᓗ ᑭᓈᓂᕐᓗᑯᓂᒃ ᐅᓯᒍᑎᓄᑦ ᓄᓇᒃᑰᔫᓄᑦ.  

• ᓱᖃᑦᓯᒍᑎᓂᒃ ᐱᓇᓱᑦᑎᕗᑦ ᐅᐸᓗᙰᔭᑦᓴᖑᐊᓕᕐᑐᑦ ᐅᑭᐅᕐᑕᑐᒥ ᐅᑭᐅᒃᑯᑦ ᐱᖕᖑᐊᓂᒻᒪᕆᓐᓄᑦ ᒍᐁᑦᖁᐊᔅ, ᔫᑳᓐ ᓄᓇᖓᓂ 

ᐊᑐᓛᕐᑐᓄᑦ ᒫᑦᔨ 8-15 ᐅᓪᓗᖏᓐᓂ, 2026-ᒥ. ᐃᐊᒪ ᑫᓐ, ᓱᖃᑦᓯᐅᑎᓂᒃ ᑐᑭᒧᐊᑦᑎᓯᔨᕗᑦ, ᐅᖃᐅᓯᑦᓴᒋᐊᓪᓚᓂᒃ 

ᓄᐃᑦᓯᓚᖓᔪᖅ ᐱᓇᓱᑦᑕᐅᓯᒪᔪᓂᕐ ᑐᓴᕐᑎᓯᒍᑎᒥᓂᒃ ᑕᑯᔭᐅᑎᑦᓯᓕᕈᓂ. ᑌᑯᖓ ᑎᑭᒋᐊᕕᓕᕐᑐᒍᑦ ᐊᒻᒪᓗ ᐱᓇᓱᑦᑎᕗᑦ 

ᐱᓇᓱᑦᑐᒪᕆᐅᓯᒪᓕᕐᓱᑎᒃ ᓴᖑᐊᑦᓯᓂᒃᑯᑦ ᐊᒻᒪᓗ ᐸᕐᓇᓂᒃᑯᑦ ᐃᓚᐅᓂᑦᓴᑎᓐᓂᒃ ᑖᒃᑯᓄᖓ ᐱᖕᖑᐊᓂᒻᒪᕆᓐᓄᑦ. ᐱᖕᖑᐊᑏᑦ 

ᐊᒻᒪᓗ ᑕᓯᐅᕐᑎᖏᑦ ᐊᓕᐊᓱᑦᓴᖑᐊᓕᕐᑐᑦ, ᐊᒻᒪᓗ ᓵᑕᒃᑯᑦ ᐊᐅᓪᓚᑎᑦᓯᓛᓕᕐᓱᑕ ᒍᐁᑦᖁᐊᔅᒧᑦ ᒫᔨ 8-ᒥ. ᐊᑌ ᓄᓇᕕᒃ ᐊᑌ!  

• DGO ᐊᓪᓚᕕᖓ ᐃᓚᐅᖃᑕᐅᖏᓐᓇᑐᖅ ᓯᕗᓂᖃᕈᑎᓄᑦ ᐱᓇᓱᖃᑎᒌᓂ ᓄᓇᕕᐅᑉ ᐃᓗᐊᓂ ᐊᒻᒪᓗ ᑲᑎᓯᖏᓐᓇᓲᖑᑦᓱᓂ 

ᒪᑭᕝᕕᒥᒃ, ᓄᓇᕕᒻᒥ ᐃᓪᓗᓕᕆᔩᑦ ᐊᓪᓚᕕᒻᒪᕆᖓᓂᒃ (NHB), ᐊᒻᒪᓗ ᐊᓯᖏᓐᓂᒃ ᑲᑎᒪᔨᐊᐱᓐᓂ ᐊᑦᔨᒌᖕᖏᑐᓂ ᐊᒻᒪᓗ 

ᑲᒪᑦᓱᓂ ᓇᐅᒐᓚᓐᓂᒃ ᑲᒪᒍᑎᑦᓴᓂᒃ ᐃᑲᔪᕐᑎᒌᒍᑕᐅᒋᐊᓕᓐᓂᒃ ᓄᓇᕕᒻᒥ ᑎᒥᐅᔪᓄᑦ. NHB-ᑯᑦ ᒪᑭᕝᕕᑯᓪᓗ 

ᑐᓴᕐᑎᓯᒋᐊᕐᑐᓛᕐᑐᑦ ᐁᑉᐸᖓᓐᓂ, ᕕᕈᐊᕆ 17-ᒥ ᓄᓇᓕᓕᒫᑦ ᑲᑎᒪᔨᖏᓐᓄᑦ ᒥᓇᕐᓗᑎᒃ NHB-ᑯᑦ ᑐᕌᒐᖏᑦᑕ ᒥᑦᓵᓄᑦ 

ᐊᒻᒪᓗ ᒪᑭᕝᕕᒃ ᐅᖄᓛᕐᑎᓗᒍ ᐃᓪᓗᐃᑦ ᐊᒡᒍᑕᐅᒍᑎᖓᓂᒃ.  

• DGO ᐊᓪᓚᕕᖓ ᐊᒻᒪᓗ KRG-ᑯᑦ ᑐᑭᒧᐊᑦᑎᓯᔨᖏᑦ ᐃᓚᐅᓚᐅᔪᔪᑦ ᐊᑐᖏᓐᓇᑐᒧᑦ ᓈᒻᒪᖏᑦᑐᓯᐅᕐᓂᒧᑦ ᐃᒪᕐᒧᑦ 

ᐅᐃᒪᓇᕐᑐᓯᐅᕐᓂᐅᓚᐅᔪᔪᒥᒃ ᐳᕕᕐᓂᑐᒥ ᐅᖄᒍᑕᐅᑎᓪᓗᒍ ᓂᒫᓪᓚᕈᑎᕕᓂᕐᓂᒃ ᐊᒻᒪᓗ ᐱᓇᓱᑦᑕᕕᓂᕐᓂᒃ KRG-ᑯᓄᑦ ᐃᑲᔪᕐᓱᓂ 

ᓄᓇᓕᒻᒥᒃ ᑌᑦᓱᒪᓂ ᐅᖁᒣᑦᑐᓯᐅᕐᑎᓗᒋᑦ. 



ᐃᓘᓐᓈᒍᑦ ᑐᑭᒧᐊᑦᑎᓯᔨᐅᑉ ᐊᓪᓚᕕᖓ 

4 | ᒪᑉᐱᒐᖓ 

 

 

 

 

ᐅᖃᕐᓯᒪᒻᒥᓱᒍ ᑭᖑᓪᓕᐹᓐᓂ ᒪᕐᕉᓂ ᐊᖑᒻᒪᑎᑎᑦᓯᒍᑏᓐᓂ RC-ᓂᒃ, ᐃᓚᐅᖃᑕᐅᑦᓯᐊᑐᒍᑦ ᐃᑲᔪᑦᓯᐊᓱᑕ ᑕᒪᑐᒥᖓ 

ᓈᒻᒪᖏᑦᑐᓯᐅᕐᓂᒥᒃ, ᐊᒻᒪᓗ ᒪᑐᐃᖕᖔᐳᒍᑦ ᖃᓄᑐᐃᓐᓇᖅ ᐅᖃᕈᒪᔪᖃᕐᐸᑦ ᐱᕙᓪᓕᕈᑕᐅᒍᓐᓇᑐᓂᒃ ᓯᕗᒧᐊᓕᕈᑦᑕ 

ᐱᐅᓯᒋᐊᕈᑕᐅᓂᐊᕐᒪᑕ ᖃᓄᖅ ᑎᒥᐅᑦᓱᑕ ᐃᑲᔪᕐᓂᑎᓐᓄᑦ ᓄᓇᓕᓐᓂᒃ ᐅᐃᒪᓇᕐᑐᓯᐅᕐᑎᓗᒋᑦ. ᓂᕆᐅᑦᑖᐳᒍᑦ ᕿᒥᕐᕈᓂᑦᓴᑎᓐᓂᒃ 

ᑭᖑᓪᓕᐹᓂᒃ ᑐᓴᕐᑎᓯᒍᑎᓂᒃ ᓄᐃᑕᐅᓕᕐᐸᑕ ᑯᐯᒃᑯᑦ ᑲᕙᒪᖓᓂᒃ. 

• DGO ᐊᓪᓚᕕᖓ ᓱᓕ ᕿᒥᕐᕈᖏᓐᓇᑐᖅ ᐱᓇᓱᕝᕕᓕᒫᓂᒃ ᑕᑯᓇᓱᑦᓱᓂ ᐱᐅᓯᕆᓗᒋᑦ ᐱᐅᓂᕐᐹᓂᒃ ᐊᒻᒪᓗ ᐊᑦᓱᕈᕐᓇᑐᓂᒃ 

ᐊᒻᒪᓗ ᐃᓚᑰᒍᑎᓂᒃ ᐃᑉᐱᒋᒋᐊᓕᓐᓂᒃ ᓱᕐᖁᐃᓚᖓᓗᓂ ᐱᑦᓯᐊᓗᒋᑦ ᐱᓂᐊᕈᑏᑦ ᐊᒻᒪᓗ ᐱᒍᑦᔨᒍᑏᑦ ᑐᓂᔭᐅᓂᖓᓂᒃ. EC-

ᕗᓐᓄᑦ ᑌᒪᖕᖓᑦ ᐊᔪᐃᓐᓇᑕᐅᕗᒍᑦ ᕿᓂᖁᔭᐅᑦᓱᑕ ᐱᕙᓪᓕᕆᐊᕈᑎᑦᓴᓂᒃ, ᑎᒥᐅᑉ ᐃᓗᐊᓂ ᐃᑲᔪᕐᑎᒌᖁᔭᐅᑦᓱᑕ ᐊᒻᒪᓗ 

ᓴᓇᖁᔭᐅᑦᓱᑕ ᓯᓚᑎᑦᑎᓂ ᐱᓇᓱᖃᑎᖃᕐᓂᑎᓐᓂᒃ ᒪᑭᕝᕕᒥᒃ ᐊᓯᖏᓐᓂᓗ ᓯᕗᓂᓕᐅᕐᓂᒥᒃ ᐱᓇᓱᖃᑎᑦᑎᓂᒃ ᓄᓇᕕᐅᑉ 

ᐃᓗᐊᓂ. ᑎᒥᒥ ᕿᒥᕐᕈᒍᑎᒥᒃ ᐱᔭᕇᕋᑖᓚᐅᕐᑐᒍᑦ ᑐᓴᕈᑎᓕᕆᓂᕐᒥᒃ ᐊᒻᒪᓗ ᐃᓄᐃᑦ ᓴᑑᒪᐅᑎᖏᓐᓂᒃ ᐱᓇᓱᕝᕕᑎᓐᓂ, 

ᐊᒻᒪᓗ ᐱᔭᕇᕐᒥᓱᑕ ᕿᒥᕐᕈᓂᕐᒥᒃ ᓄᓇᕕᒻᒥ ᐳᓖᓯᓄᑦ ᐱᒍᑦᔨᒍᑎᑦᑎᓂᒃ (NPS). ᑭᖑᓪᓕᐹᑦ ᑐᓴᕈᑏᑦ NPS-ᑯᑦ 

ᓈᒻᒪᖏᑦᑐᓯᐅᕐᑕᐅᓂᖓᓂᒃ ᓄᐃᑕᐅᓚᖓᔪᑦ ᐁᑉᐸᖓᓐᓂ, ᕕᕈᐊᕆ 17-ᒥ ᑕᒡᒐᓂ RC-ᓄᑦ ᑲᑎᒪᓂᕐᒥ. ᓄᐃᑕᐅᓯᒪᓕᑐᐊᕐᐸᑕ, 

DGO ᐊᓪᓚᕕᖓ ᐱᓇᓱᖃᑎᖃᓯᓚᖓᔪᖅ NPS-ᑯᑦ ᐊᖓᔪᕐᖄᖓᓂᒃ, KRG-ᑯᓂ ᐳᕐᑐᓂᕐᓴᓂᒃ ᐊᐅᓚᑦᓯᔨᐅᓂᕐᒥᒃ ᐱᓇᓱᑦᑎᓂᒃ 

ᐊᒻᒪᓗ ᒪᑭᕝᕕᑯᓐᓂᒃ ᕿᒥᕐᕈᖃᑎᒋᓗᒋᑦ ᐋᕐᕿᑕᐅᖁᔭᐅᔪᓂᒃ ᐊᒻᒪᓗ ᑲᔪᓯᑎᑦᓯᖃᑎᒋᓗᒋᑦ ᑖᒃᑯᐊ ᐱᕕᖃᕐᓂᖏᓐᓂᒃ. EC-ᑯᑦ 

RC-ᑯᓗ ᐱᑎᑕᐅᖃᑦᑕᖏᓐᓇᓚᖓᔪᑦ ᐊᖑᒻᒪᑎᒍᑎᓂᒃ ᐱᑦᔪᑎᖃᕐᑎᓗᒋᑦ ᓈᒪᖏᑦᑐᓯᐅᕈᑎᓂᒃ ᐊᒻᒪᓗ ᐱᕙᓪᓕᐊᒍᑎᓂᒃ 

ᐊᑦᑐᐊᔪᓂᒃ 35-ᓄᑦ ᐋᕐᕿᑕᐅᖁᔭᖏᓐᓄᑦ. 

• ᑕᒡᒐᓂ ᐱᕕᖃᕐᓂᕋᓂ ᑭᒡᒐᑑᑎᒋᓗᒍ DGO ᐊᓪᓚᕕᖓᓂᒃ ᓇᑯᕐᒦᕈᒪᕗᖓ ᒫᓐᓇᐅᓂᖓᓂ NPS-ᑯᓐᓄᑦ ᐊᖓᔪᕐᖄᑎᓐᓂᒃ, ᔮᓐ-

ᕗᕌᓐᓱᐊ ᐱᐊᕐᓃ, ᐊᔪᐃᓐᓇᓱᓂ ᐱᓇᓱᖃᑎᖃᕐᓂᖓᓄᑦ ᐳᕐᑐᓂᕐᓴᓂᒃ ᐊᐅᓚᑦᓯᔨᐅᖃᑎᒥᓂᒃ, DGO-ᒥᒃ ᐊᒻᒪᓗ ᐅᕙᑦᑎᒍᑦ EC-ᓂᒃ ᐊᒻᒪᓗ RC-

ᓂᒃ. ᒫᓐᓇᐅᓂᖓᓂ ᐊᖓᔪᕐᖄᖅ ᐱᕙᓪᓕᓇᕐᓱᓂ ᓱᕙᓪᓕᑎᑦᓯᓯᒪᔪᖅ ᐊᑯᓂᐅᖕᖏᑐᐊᐱᒃ ᐱᓇᓱᑦᓱᓂ NPS-ᑯᓐᓂ, ᐊᒻᒪᓗ ᐱᔪᑦᓴᐅᔮᑦᓯᐊᓂᖓ 

ᐊᒻᒪᓗ ᑕᐅᑐᐊᙰᑦᑐᒥᒃ ᐱᐅᓯᖃᖓᓂᕐ ᑌᒪᖕᖓᓕᒫᖅ ᐱᐅᓯᕙᓪᓕᐊᓂᐅᑉ ᑐᑭᐊᒍᑦ ᐃᓕᑕᕐᓯᒍᑕᐅᕗᖅ ᐊᒻᒪᓗ ᐅᐱᒋᔭᐅᕗᖅ DGO--ᒧᑦ. 

• ᒫᓐᓇᐅᓂᖓᓂ ᐊᖓᔪᕐᖄᖅ ᓄᐃᑦᓯᓚᐅᔪᔪᖅ NPS-ᑯᑦ ᐱᓂᕐᓗᖓᐅᑎᓂᒃ ᑭᓯᒍᑎᕕᓂᖏᓐᓂᒃ ᐊᒻᒪᓗ NPS-ᑯᑦ ᑎᒥᖓᓂ 

ᐃᓂᓪᓚᖓᓂᖓᓂᒃ ᒪᑭᕝᕕᒧᑦ ᓄᓇᕕᒻᒥ ᐃᓄᓕᒫᑦ ᓴᑑᒪᓂᖓᓄᑦ ᑲᑎᒪᔨᐊᐱᑦᑕ ᑲᑎᒪᓂᖓᓂ ᑖᓐᓇ ᐃᑦᓯᕙᐅᑕᖃᕐᒪᑦ 

ᑕᒪᖏᓐᓂᒃ ᑎᒦᓐᓂᒃ ᐱᓯᒪᔫᓐᓂᒃ ᐅᖄᕕᐅᒻᒥᓱᓂ ᕿᒥᕐᕈᕕᐅᑦᓱᓂᓗ ᓈᒻᒪᖏᑦᑐᓯᐅᕐᑕᐅᓯᒪᔪᓂᒃ NPS-ᒥᒃ ᑐᓴᕈᑎᓂᒃ. 

ᒫᓐᓇᐅᓂᖓᓂ ᐊᖓᔪᕐᖄᖅ ᐊᒻᒪᓗ ᐃᓘᓐᓈᒍᑦ ᑐᑭᒧᐊᑦᑎᓯᔨᒧᑦ ᐃᑲᔪᕐᑎᕗᑦ, ᒫᑭ ᐳᑐᓕᒃ, ᑖᒃᑯᓂᖓᑦᓭᓇᖅ ᑕᑯᑎᑦᓯᒍᑎᓂᒃ ᓄᐃᑦᓯᓚᐅᔪᒻᒥᔫᒃ 

ᒪᑭᕝᕕᐅᑉ ᐳᕐᑐᓂᕐᓴᖏᓐᓄᑦ. 

• ᑖᑦᓱᒥᖓ ᐱᕕᑖᕈᑎᒐᓂᒃ ᐊᑐᕈᒪᒻᒥᔪᖓ ᐅᖃᕆᐊᓪᓚᓗᖓ ᐃᓘᓐᓇᑎᒃ ᐳᕐᑐᓂᕐᓭᑦ ᐊᐅᓚᑦᓯᔨᐅᓂᕐᒥᒃ ᐱᓇᓱᑦᑎᓕᒫᕗᑦ, ᐱᒋᐊᕐᓱᒍ 

DGO ᐊᓪᓚᕕᖓᓂᒃ, ᑐᑭᒧᐊᑦᑎᓯᔨᓕᒫᑦ ᐊᒻᒪᓗ ᑐᑭᒧᐊᑦᑎᓯᔨᓄᑦ ᐃᑲᔪᕐᑎᓕᒫᑦ ᓄᓇᕕᒻᒦᑐᐃᓐᓇᐅᓕᕐᓂᖓᓂᒃ. NPS-ᑯᓐᓂᒃ 

ᐊᐅᓚᑦᓯᔨᕗᑦ ᐅᑎᕐᓯᒪᓕᕐᒥᔪᑦ ᓄᓇᕕᒻᒧᑦ ᑌᒣᖁᔭᐅᓚᐅᕐᓱᑎᒃ EC-ᓄᑦ ᐊᒻᒪᓗ DGO-ᒧᑦ, ᐱᒻᒪᕆᐅᕗᖅ ᐳᕐᑐᓂᕐᓭᑦ 

ᐊᐅᓚᑦᓯᔨᕗᑦ ᓄᓇᕕᒻᒦᐸᑕ ᑐᓵᖃᑦᑕᓂᐊᕋᒥᒃ ᑕᑯᖃᑦᑕᓗᑎᓪᓗ ᐊᑦᓱᕈᕐᓇᑐᓂᒃ ᓄᓇᓕᓐᓂ ᓵᖕᖓᔭᐅᔪᓂᒃ ᐱᓇᓱᕝᕕᑎᓐᓄᑦ 

ᐊᒻᒪᓗ ᓄᓇᓕᓐᓄᑦ ᐱᒍᑦᔭᖏᓐᓄᑦ. 

• ᐃᓱᓕᑎᑦᓯᖏᓐᓇᓲᖑᔪᖓ DGO ᐊᓪᓚᕕᖓᑕ ᐅᖃᐅᓯᑦᓴᖏᓐᓂᒃ ᐅᖃᕐᓱᖓ ᐃᓱᐃᓗᑕᖃᕈᑦᓯ ᖃᓄᑐᐃᓐᓇᖅ ᑕᕐᕋᒥ ᓄᓇᓕᓯ 

ᐃᓗᐊᓂ KRG-ᑯᓄᑦ ᐃᑲᔪᕐᑕᐅᓂᕐᒥᒃ ᐱᒍᑎᒋᒋᐊᓕᓯᓐᓂᒃ ᐱᒻᒪᕆᐅᒻᒪᑦ ᑖᒃᑯᐊ ᐃᓱᐃᓗᑌᑦ ᑐᓴᕐᑕᐅᑎᒍᑦᓯᒋᑦ KRG-ᑯᓄᑦ 

ᑭᖑᕙᕈᓐᓀᓗᑕ ᓱᒋᐊᕈᓐᓇᓯᖃᑦᑕᓂᐊᕋᑦᑕ EC-ᕗᑦ ᐊᒻᒪᓗ ᐱᓇᓱᕝᕕᑎᓐᓂ ᑐᑭᒧᐊᑦᑎᓯᔩᑦ ᐃᓚᒋᓗᒋᑦ. ᐃᓚᖓᓂᒃ ᑕᒪᒃᑯᐊ 

ᐃᓱᐃᓗᑌᑦ ᖄᖏᐅᑎᓲᖑᕗᑦ KRG-ᑯᑦ ᑎᓕᔭᐅᒪᒍᑎᖏᓐᓂᒃ ᐊᒻᒪᓗ ᑲᒪᔨᐅᒍᑎᖏᓐᓂᒃ. ᑌᒣᒐᓗᐊᕐᑎᓗᒍ, 

ᐊᑐᐃᓐᓇᖏᓐᓇᓕᒫᕐᑐᒍᑦ ᐃᑲᔪᕐᓯᒍᓐᓇᕈᑦᑕ ᐱᓪᓗᑯᓕᕆᔪᓂᓪᓗ ᐃᓱᒪᓕᐅᕈᑎᖃᕆᐊᖃᕐᐸᑦ. ᐋᕐᕿᓱᐃᒍᓐᓇᑐᒍᑦ ᑲᑎᒪᑦᓯᓂᑦᓴᓂᒃ 

ᐃᑦᓯᕙᐅᑕᑦᑎᓂᒃ, ᐃᑦᓯᕙᐅᓴᒧᑦ ᑐᓕᑦᑎᓂᒃ, EC-ᓂᒃ, ᐊᑐᐊᔪᑦᓴᓂᒃ ᐱᓇᓱᕝᕕᓂᒃ ᐊᒻᒪᓗ NV-ᓂᒃ ᐃᓘᓐᓇᑕ ᓵᒦᓐᓂᐊᕋᑦᑕ 

ᐅᖄᓗᑕ ᐃᓱᐃᓗᑕᕐᓂᒃ ᑕᒐᐅᔪᓂᒃ ᐊᒻᒪᓗ ᐊᑕᐅᑦᓯᑯᑦ ᕿᓂᓯᓗᑕ ᐃᓱᐊᕐᑐᓂᒃ ᐋᕐᕿᐅᑎᑦᓴᓂᒃ ᐊᒻᒪᓗ ᐱᓇᓱᓚᖓᓗᒋᑦ 

ᐸᕐᓇᓯᒪᒍᑎᓂᒃ.

• ᐊᓕᐊᑐᐃᓐᓇᐳᒍᑦ ᐃᓱᒪᑦᓴᓯᐅᕐᕕᐅᒍᑦᑕ, ᐊᐅᓚᑦᓯᒋᐊᒥᓪᓗ ᐊᒻᒪᓗ ᑲᒪᔨᐅᒋᐊᒥᒃ ᖃᐅᑕᒫᑦ KRG-ᑯᓂ ᐱᓇᓱᓐᓂᕗᓐᓂᒃ 

ᐱᐅᓯᖃᕐᓱᑕ ᑕᑯᑦᓴᒥᒃ ᐊᒻᒪᓗ ᓵᑕᑦᓴᖃᕐᓇᑐᒥᒃ, ᐊᒻᒪᓗ, ᐱᒻᒪᕆᐅᓂᕐᐸᐅᑎᓪᓗᒍ, ᑲᔪᓯᑎᑦᓯᓂᕐᒥᒃ ᓯᕗᓂᕐᒧᑦ ᑐᑭᑖᖏᓐᓂᒃ 

EC-ᑯᑦ ᐊᒻᒪᓗ RC-ᑯᑦ. 

 

 

ᓇᑯᕐᒦᒃ, 

 

 

ᕌᓐ ᐴᓪᔅ ᐃᓘᓐᓈᒍᑦ 

ᑐᑭᒧᐊᑦᑎᓯᔨ 

